
పరమార్థముగనింకఁ బరమార్థ మిచ్చు

టరయఁ బ్రత్యుపకార మనుచుఁ గావేరి 

ఘనవేగమున రెండుగడ్డలుం జమరు

కొని పొర నొకనావికుని రహస్యముగఁ 

బిలిచి కాంచనములు పెక్కుగా నొసఁగి 

యలవిమీఱినధనం బది తెమ్మటంచుఁ

గాసింపు చున్నయాకాసీలనెల్ల 

నాసమ్మతమున నీనావ యెక్కించి 

కొంచక నట్టేటఁ గొనిపోయి పుట్టి 

ముంచి నీవిందిచే ముంచిరమ్మనుచు  

సమకట్టి తత్క్షకజనము వీక్షించి 

క్రమమున మీకు నీఁగలధనం బెల్ల

సవరింతు లెక్కతో సవరి నయ్యేటి 

యవల శ్రీనీపతీర్థాంతరంబునను

ఉరుతరనిక్షేప మున్నది తనది 

వరుసతో నావెంట వచ్చెద రేని 

యని వారి నందఱ నాపుట్టిమీద 

ఘనమైన యొక మూఁక గాఁగ నెక్కించి 

తామున్న యవలికి దాఁటి కాసీల 

నామహాసింధుమధ్యమున ముంపించి

